
Fel pe na bai’n dweud dim byd, ac er mwyn dweud rhywbeth, meddai 

Robin, a’r fam erbyn hyn yn ffitio’r lobscows efo halen a’i chefn ato.

“Mi’r oedd Huws drws nesa wrth yr afon”

“Yli di, mi roi i ti Huws, galwa di’r dyn yn Mistar Huws. Mae o’n ddyn 

da beth bynnag ydy ’i wraig o”.

“O, dyna fo. Mi’r oedd Mistar Huws i lawr wrth yr afon, yn cerddad yn 

ôl a blaen ac yn mwngial siarad efo fo’i hun”.

Dyma’r fam yn rhoi hanner tro oddi wrth y sosban fel agor gwyntyll 

ac yn dal llwy i fyny yn ei llaw”.

“Y gelach bach yn sôn am dy gnau a dy silidons, a ddim yn deud 

peth pwysig fel yna. Mi fasa ambell hogyn yn rhedag adra efo’i wynt 

yn ’i ddwrn efo newydd fel yna”.

“Tw, ’t ydi hynna ddim byd. Mae o’n hen arfer a siarad efo fo’i hun 

wrth yr afon”.

“Y creadur gwirion. Mae arna i ofn wir y rhydd y dyn yna ben ar ’i 

fywyd ryw ddiwrnod”.

Tawelwch wedyn, a Begw yn dal i syllu i’r tân.

“Ydi pregethwrs yn bobol dda?”- oddi wrth Robin.

“Wel, ma nhw i fod yn dda, beth bynnag”.

“’Dydw i ddim yn meddwl fod Mr Huws drws nesa yn ddyn da iawn”.

“Pam wyt ti’n dweud hynny?”

Tynnodd Begw ei llaw o dan ei phen ac eisteddodd 

yn syth.

“Mae Mr Huws yn rhegi weithia”.

“Pwy ddeudodd?”

“Mi clywais i ô fy hun, wrth roi cweir i Wil y Fedw”

“Roth o gweir i Wil y Fedw?”

“Do, am ddal iâr eisio gori o dan y pistyll”

“Mi ’nath yn iawn”

“Hwre! Da iawn, Mr Huws!” ebe Begw.

“Ella mai dyna’r unig siawns mae’r creadur yn ’i gael i regi ac i roi 

cweir i neb, a faswn i’n meddwl bod yn rhaid i brygethwr gael rhegi 

weithia. Mi fasa’n ollyngdod mawr i Mistar Huws druan”.

Tanlinellwch unrhyw 
ddyfyniad pwysig 
yma.

Ystyriwch
•   Beth yw barn Begw 

am Mr Huws?
•  Barn Robin?
•  Barn Elin Gruffydd?


